
sþ. 54. Tillaga til þingsályktunar [54. mál]
um endurmat á störfum kennara.

Flm.: Kristín Halldórsdóttir, Sigríður Dúna Kristmundsdóttir , Guðrún Agnarsdóttir.

Alþingi ályktar að fela menntamálaráðherra að skipa nefnd er vinni að endurmati á
störfum kennara. Nefndin skili niðurstöðum sem allra fyrst og eigi síðar en 6 mánuðum eftir
samþykkt þessarar tillögu.

Greinargerð.
Á árunum frá 1963 og fram yfir 1970 fór fram mat á störfum opinberra starfsmanna.

Þegar starfsmat þetta lá fyrir kom þegar fram megn óánægja með það meðal kennara og þá
einkum vegna þess hve þáttur ábyrgðar í starfi kennara var lítils metinn.
Í starfsmati þessu kom skýrt fram að ábyrgð á peningum var metin til hærri launa en

ábyrgð á uppeldi og fræðslu barna og unglinga. Auðgildið var með öðrum orðum sett ofar
manngildinu. Til stuðnings þessari fullyrðingu má nefna sem dæmi að í stigsetningu
starfsheita samkvæmt starfs lýsingu fengu útsölustjórar ÁTVR 160 stig vegna ábyrgðar en
grunnskólakennarar, svo og kennarar á menntaskóla- og tækniskólastigi, fengu 115 stig
vegna ábyrgðar. Á öðrum skólastigum var ábyrgðarmatið enn lægra.

Enda þótt starfsmat það, sem hér er vitnað til, hafi í raun aðeins gilt í 3 ár og hafi
algjörlega verið hafnað allt frá 1973 sem viðmiðun um launakjör virðist lítil breyting hafa
orðið á hugarfari þeirra sem fara með skiptingu launakökunnar á milli starfsstétta.

Það er vitanlega ljóst að fleiri starfsstéttir en kennarar eru ósáttir við það mat á störfum
þeirra sem kemur fram í þeim launum sem þeim eru skömmtuð. En að mati flutningsmanna
þessarar tillögu eru launakjör kennara svo alvarlegt mál að það þoli enga bið og ekki verði
hjá því komist að taka það fyrir sérstaklega.

Helstu rökin fyrir ofangreindri fullyrðingu ættu að vera flestum augljós. Launakjör
kennara eru nú slík að algjör flótti úr stéttinni blasir við ef ekki verður að gert. Má nærri geta
hvílíkar afleiðingar það hefði.

Kvennalistinn hefur frá upphafi lagt þunga áherslu á gildi menntunar og uppfræðslu og
lykillinn að góðri menntun uppvaxandi kynslóðar og þjóðarinnar allrar er uppfræðarinn
sjálfur. Sú kynslóð, sem nú mótar þjóðfélagið, má ekki hljóta þau eftirmæli að hún hafi ekki
skilið þessi einföldu sannindi.



Æskilegt væri að fögur orð væru einhvers virði þegar störf eru vegin og metin. En í þeim
efnum eru launin í raun eini mælikvarðinn sem viðurkenndur er. Byrjunarlaun kennara í
grunnskólum eru nú í byrjun okt. 1984 kr. 15 843 og hæstu laun, sem þeir ná, eru kr. 21 717
eftir 23 ára starfsferil.

Og þetta eru aðeins launin. Hér verður ekki fjölyrt um starfsskilyrði kennara sem eru
afar misjöfn og víða bágborin. Þess verður þó að geta ef einhverjir hafa ekki áttað sig á því
að umtalsverðar breytingar hafa orðið á störfum kennara síðustu árin vegna breyttra
þjóðfélagshátta og allra aðstæðna, ekki síst með tilkomu grunnskólalaganna árið 1974.

Síauknar kröfur eru gerðar til kennarastarfsins. Uppeldi hefur til dæmis að töluverðu
leyti færst úr höndum foreldra og heimila yfir til skólanna. Hvort sem mönnum kann að
þykja það æskilegt eða óæskileg þróun er hún staðreynd sem verður að horfast í augu við.

Aukinn fjöldi nemenda með hegðunarvandkvæði og einkenni taugaveiklunar eykur
mjög álag á kennarann og aðra nemendur. Þar við bætist að kennarinn er almennt mjög
einangraður og ber einn alla ábyrgð á því að starfið gangi vel og nemendum líði vel.

Ætlast er til að skólar sinni í æ ríkara mæli en áður ýmsum þáttum sem ekki falla beint
undir hefðbundnar námsgreinar og fræðslu. Má þar nefna ávana- og fíkniefnafræðslu,
kynfræðslu, umferðarfræðslu, starfsfræðslu o. fl.

Aukin nýbreytni í kennsluháttum kallar á meiri vinnu og vegna námsefnisskorts þurfa
kennarar að eyða miklum tíma í að útbúa námsefni til að geta mætt þörfum hvers nemanda.
Gagnaöflun er tímafrek og erfið, einkum þar sem bókakostur er rýr og þjónusta bókasafna
takmörkuð eða jafnvel engin.

Brýna nauðsyn ber því til að fram fari endurmat á störfum kennara og tillit tekið til
hinnar miklu ábyrgðar sem kennurum er lögð á herðar við stöðugt umfangsmeiri og
fjölbreyttari fræðslu og uppeldi í síauknum mæli. Er hér ekki síður um hagsmunamál
foreldra en kennara að ræða og jafnframt þjóðarinnar allrar.

Flutningsmenn leggja til að nefndin verði skipuð a. m. k. 5 mönnum. Lagt er til að
menntamálaráðuneytið skipi einn fulltrúa, fjármálaráðuneytið einn, Kennaraháskólinn einn
og Bandalag kennarafélaga tvo fulltrúa. Nefndin hraði störfum svo sem verða má og skili
áliti ekki síðar en sex mánuðum eftir samþykkt þessarar tillögu.


